
1. Inngangur 
Í þessari skýrslu óskuðu Veitur eftir að Mannvit/COWI bæri saman kolefnisspor tveggja 
framkvæmdavalkosta, lagningu nýrrar lagnar annars vegar og fóðrun núverandi lagnar hins 
vegar. Veitur ákváðu að Fossvogsræsið yrði skoðað nánar þar sem sú framkvæmd er að 
nálgast endingartíma sinn. Veitur vilja nýta þetta æfingaverkefni innanhúss sem hluti af þeirra 
vegferð í átt að kolefnishlutleysi. Markmið verkefnisins er að þróa markvissa leið innan Veitna 
til þess að meta kolefnisspor framkvæmda sinna.  

Í þessari skýrslu er kolefnisstjórnunaráætlun (e. Carbon management plan) birt sem lýsir 
samhengi, kröfum og áætlunum fyrir framkvæmdina sem skoðað er í verkefninu. Tilgangur 
verkefnisins er að nýta breska kolefnisstjórnunarstaðalinn PAS2080 til þess að bera saman 
kolefnisspor framkvæmdanna. 

Í PAS2080 er megináhersla lögð á að huga að kolefnislosun strax í upphafi verkefnis því þar 
er hægt að hafa mestu áhrifin. Skýr ferill í samskiptum þar sem haldið er utan um ferlið frá 
upphafi er einnig stór partur af verklaginu sem staðallinn skilgreinir. Þetta felur í sér notkun á 
skýrum verkferlum og skráningu á þeim. PAS2080 er bresk aðferðarfræði sem hægt er að 
nýta til að vinna sig markvisst í áttina að betri, sjálfbærari vinnuferlum sem munu þróast í takt 
við þau verkefni sem Veitur munu þurfa að sinna í framtíðinni. PAS2080 staðallinn er gefinn 
út af The British Standards Institution, útgefið 2023. 

Í PAS2080 er þarfagreining (e. need) fyrsta skrefið og þar er hægt að hafa mestu áhrif á 
kolefnislosun. Þarna setur eigandi verkefnis, hér Veitur með ráðgjöf frá Mannvit/COWI, fram 
stefnu (e. objectives), markmið (e. targets) og árangur (e. outcome) í samræmi við 
kolefnislosunaráætlanir sínar. Einnig farið yfir helstu samstarfsaðila og hagsmunaaðila (e. 
value chain partners) verkefnis og kolefnisstjórnunaráætlun ákveðin. 
Kolefnisstjórnunaráætlunin er skjal þar sem fram kemur skipulag verkefnisins og 
þarfagreiningin er sett fram. Þarfagreiningin tekur mið af líftíma lausna miðað við lægsta 
kolefnisspor en einnig þarf að skoða hvernig megi hámarka notkun núverandi eigna, aðlögun 
að framtíðarnotkun og hvort sé hægt að endurnýta efnið (e. material recovery). Næsta skref 
er að skoða valkosti (e. optioneering) sem svara þörf verkefnisins. 

Veitur eru með metnaðarfulla stefnu í kolefnislosun í sínum verkefnum, þ.e. kolefnishlutleysi 
á eigin starfsemi árið 2030 og aðfangakeðju starfseminnar árið 2040, sjá mynd 2 . PAS2080 
hentar vel sem tól til að hafa yfirsýn yfir kolefnislosun verkefna og hvernig draga megi úr 
kolefnisfótspori þeirra. Með því að uppfylla PAS2080 staðalinn þá er verið að uppfylla kafla 
7.2 Reducing whole life carbon emissions í BREEAM Infrastructure: Projects International 
staðlinum sem hentar vel fyrir stærri innviðaverkefni.  

1.1 Kolefnisstjórnun Veitna 

Að auki við stefnu um kolefnishlutleysi árið 2030 hafa Veitur einnig sett sér markmið um 
hámarks losun fyrir 2023 sem 1.830 tonn CO2-íg, en í nóvember reyndust þau hafa losað 1.720 
tonn CO2-íg eða um 94% af markmiðinu, sjá mynd 1. Markmið fyrir losun verktaka Veitna er 
1.400 tonn CO2-íg. 

Vert er að nefna að Veitur hafa aðeins sett sér markmið fyrir eigin rekstur/starfsemi en eiga 
enn eftir að skoða betur markmið fyrir innkaup og fráveitu en það er í vinnslu innanhúss hjá 
þeim.  

MYND 1 LOFTSLAGSMARKMIÐ VEITNA FYRIR 2023. 

 
MYND 2 LOFTSLAGSMARKIÐ VEITNA FRAM TIL ÁRSINS 2040. 

PAS2080 leggur áherslu á að leggja fram mælanlega valkosti (þar sem kolefnisspor er 
reiknað) og að árangur verkefnis samræmist stefnu og markmiðum sem lagt er upp með. Í 
þessu æfingaverkefni verður kolefnisspor tveggja mismunandi valkosta borið saman og í 
framhaldi af því verða niðurstöður bornar saman. 

2. Samstarfsaðilar í verkefni (e. Value chain 
partners) 

Samstarfsaðilar verkefnisins og hlutverk þeirra er að finna í töflu 1 hér að neðan. 

Tafla 1 Samstarfsaðilar (e. value chain partners) 

Hlutverk samstarfsaðila Stofnanir sem samræma á með 

Eigandi: Veitur ohf. 

Hönnuðir: Mannvit/COWI Ísland 

Verktaki: Á ekki við 

Framleiðandi/birgjar: Á ekki við 

3. Þarfagreining (e. need) 
Fossvogsræsið veitir stórum hluta höfuðborgarsvæðisins fráveituþjónustu. Það sinnir 
flutningshlutverki meðfram Fossvogi og Skerjafirði að flutningskerfi Skerjafjarðarveitu við 
Skeljanes. Legu ræsisins má sjá á mynd 3 og afmörkun svæðanna sem það þjónar má sjá á 
mynd 4.  
  

 
MYND 3 LEGA FOSSVOGSRÆSIS, FRÁ SKELJANESI AÐ ÁRBÆJARSTÍFLU. 

 
MYND 4 GRÓF AFMÖRKUN SVÆÐA SEM FOSSVOGSRÆSI ÞJÓNUSTAR (RVK:BLEIKIR FLÁKAR, ÖNNUR 
SVEITAFÉLÖG: BLÁIR FLÁKAR). 

Þörfinni er mætt svo lengi sem íbúar og fyrirtæki við safnkerfin sem tengjast Fossvogsræsinu 
geta skilað frá sér skólpi, með ásættanlega lágum líkum á þjónustubresti, og að skólplosunin 
valdi ekki óásættanlegu tjóni á náttúru eða samfélagi.  

Núverandi lögn var lögð og kláruð árið 1963. Búist er við því að það þurfi að fara í framkvæmdir 
til að endurnýja eða endurbæta hana innan tíu ára svo hún geti haldið áfram að sinna hlutverki 
sínu um komandi ár. Þær lausnir sem svara þessari þörf koma til greina í valkostagreiningu 
verkefnisins.  

4. Skilgreining á umfangi 
Mannvit/COWI er hér í hlutverki ráðgjafa og hönnuða fyrir Veitur og veitir ráðgjöf að hönnunar 
hugmyndum og útfærslum fyrir æfingarverkefni Veitna í kolefnisstjórnun.  

Verkefnið er einungis til æfinga og er ekki ætlað að fara strax í framkvæmdir. Markmið með 
þessu verkefni er að byrja að skoða kolefnisspor framkvæmda til að áætla hvaða valkostir 
þykja svara þörf og bera þá saman með því að fylgja aðferðafræði PAS2080 um sjálfbærari 
verkferla. 

Til að hægt sé að sjá mismun á framkvæmdaaðferðum þá var ákveðið að skoða eitt lagnabil 
í Fossvoginum og reikna kolefnisspor þess fyrir mismunandi tillögur. 

Í ljósi þess hve lítið hefur verið gert í kolefnisútreikningum fyrir lagnaverkefni hingað til var 
ákveðið einfalda verkefnið og reikna aðeins kolefnislosun grófra verkferla. Lagnahönnuður 
Mannvits/COWI var fenginn til þess að gefa sem réttasta mynd af verkferlum sem farið er eftir 
við hönnun og framkvæmdir að þessu tagi og það nýtt við uppsetningu á verkefni og 
útreikningum.  

4.1 Forsendur 

Í PAS2080 er þarfagreining fyrsta skrefið og þar er hægt að hafa mestu áhrif á kolefnislosun.  

Fossvogsræsi var valið í þessu æfingaverkefni þar sem talið er að ræsið sé að ljúka núverandi 
líftíma sínum innan 10 ára og hentar því sem æfingaverkefni fyrir kolefnisstjórnunaráætlun 
Veitna. Til að minnka flækjustig var valið eitt lagnabil til að skoða nánar. Lagnabilið, númer 
10230, er sunnan við Bjarmaland í Fossvoginum, sjá mynd 5. Lagnabilið, sem valið var á milli 
tveggja brunna, er rétt um 150 metra langt og lögnin liggur á bilinu 2,5-3 metra dýpi. Þessi 
fráveitulögn er 1.200 mm í þvermál og er úr steypu. Hún flytur í dag bæði skólp og regnvatn 
með sjálfrennsli og var byggð árið 1963.  

 

 
MYND 5 VALIÐ LAGNABIL FOSSVOGSRÆSIS NR. 10230  

 

Til að minnka flækjustig og gera útreikninga sem einfaldasta á þessu stigi verkefnisins voru 
áætlaðir grófir verkferlar sem eru þeir sömu fyrir alla valmöguleika. Þeir eru uppgröftur, 
framkvæmd (fóðrun annars vegar og lagningin hins vegar) og loks frágangur. 

4.2 Valkostagreining - Tillögur  

Tillögurnar hér að neðan byggja allar á því að byrjað sé á því að gera ástandsmat á lögninni 
á því bili sem ákveðið var hér að ofan. Þegar lagt hefur verið mat á ástand lagnarinnar er 
skoðað hvaða valmöguleikar eru í boði til að betrumbæta hana. Í þessu verkefni verða 
skoðaðir þrír valmöguleikar sem byggja á því mati. Mynd 6 sýnir hugmyndafræði PAS2080 á 
myndrænan hátt þar sem fyrst er skoðað að gera ekkert, síðan að byggja minna og annars að 
byggja skilvirkt. 

 

MYND 6 HUGMYNDAFRÆÐI PAS2080 UM KOLEFNISSTJÓRNUN SETT UPP Á MYNDRÆNAN HÁTT EFTIR 
W. ARNOLD (KOLEFNISLOSUNAR ÞREP). 

4.2.1 Engar aðgerðir 
Ástandsmatið sýnir fram á að lögnin endist lengur en gert var ráð fyrir og ákveðið því að gera 
ekki neitt. Þ.a.l. er kolefnissporið núll. Þessi tillaga er því besti kosturinn út frá 
kolefnissjónarmiðum, sjá mynd 6, þ.e.a.s. ekki er farið í neinar framkvæmdir (e. Build nothing). 

4.2.2 Endurlögn 
Ástandsmatið sýnir fram á að lögnin krefjist meiriháttar endurbóta og því er hefðbundin 
endurnýjun lagnar valin. Gert er ráð fyrir að endurlögn hafi hærra kolefnisspor en hinar 
tillögurnar og valdi mestu raski á nærumhverfi sínu. Þar sem lögnin í þessu verkefni getur ekki 
verið tekin úr notkun nema hugsanlega í örstuttan tíma er gert ráð fyrir að þegar lögnin er 
endurnýjuð þurfi að grafa meira og nota dælu til að pumpa skólpi milli brunna allan tímann. 
Þetta er því umfangsmeira verkefni í heildina. Þessi tillaga er talin vera síst og kolefnisþyngst 
og fellur undir byggjum skilvirkt eða snjallt (e. Build efficiently / build clever), sjá mynd 6. Lögnin 
var lögð á milli 1962 og 1963 skv. LUKsjá Veitna. Erfitt er að finna miklar upplýsingar um efni 
hennar og því talið mjög ólíklegt að hægt verði að endurnýta efnið. Gert er ráð fyrir í 
kolefnisútreikningum að henni verði fargað.  

4.2.3 Fóðrun  

Ástandsmatið sýnir fram á að lögnin krefjist minniháttar endurbóta en hægt sé að hámarka 
notkun hennar og aðlaga að framtíðarnotkun með endurbótum. Því er fóðrun lagnar valin. 
Fóðrun felur í sér minna rask á byggðu umhverfi miðað við hefðbundna endurlögn og 
töluverðar líkur á styttri framkvæmdatíma og því er áætlað að það sé sá kostur sem veldur 
minni kolefnislosun. Á markaðnum í dag eru í boði nokkrir mismunandi fóðrunar valmöguleikar 
sem síðar meir á hönnunarstigi væri hægt að skoða nánar hvort hefðu mismunandi 
kolefnisspor og hvort þeir passi í þessu verkefni. Hér verður þó ekki farið nánar út í það og 

gert ráð fyrir að munurinn sé hverfandi. Þessi tillaga er talin vera besti kosturinn ef að 
ástandsskoðun sýnir að þörf sé á aðgerðum og fellur hún undir byggjum minna (e. Build less), 
sjá mynd 6. 

4.3 Takmarkanir  

Takmarkanir þessa verkefnis er án efa sú staða að aðeins eitt lagnabil er reiknað og notast 
við breytur sem passa e.t.v. aðeins þar sbr. stærð lagnar, lengd lagnabils, dýpt lagnar og lega. 
Lögnin á þessu bili er líka tiltölulega einsleit, þ.e.a.s. það þvera hana engar minni lagnir og 
hún er jafnstór og bein alla leið. En í ljósi þess að svona verkefni hefur ekki verið unnið áður 
þótti nauðsynlegt að byrja einfalt og minnka flækjustig við útreikninga. Má þar nefna að lögnin 
er í heild hátt í 7 kílómetrar að lengd, liggur undir bæði Reykjanesbraut og Kringlumýrarbraut 
ásamt því að liggja undir hluta flugbrautar á Reykjavíkurflugvelli áður en hún nær að 
Skerjafjarðarveitu. Í þessari skýrslu verður ekki gert ráð fyrir neinum kolefnisreikningum vegna 
breytinga tengdum umferð en það er eitthvað sem mun þurfa að skoða þegar lagt verður af 
stað í framkvæmdaferli. 

Með þessu æfingaverkefni er hægt að átta sig betur á hvert grunngildi kolefnislosunar (e. 
baseline) er við svona framkvæmd og bera það saman við aðra valkosti. Í framhaldi af því er 
hægt að gera nákvæmari útreikninga þegar fleiri upplýsingar liggja fyrir.  

Aðrar takmarkanir eru stærð lagnarinnar sem veldur því að hönnun getur ekki verið á hvaða 
veg sem er og var farið að ráðum lagnahönnuðar Mannvits/COWI þegar valkostagreiningin 
var gerð.  

Valkostagreiningin í kafla 4.2 skoðar möguleikann á þremur tillögum en í útreikningum er 
aðeins reiknað kolefnisspor fyrir endurlögn og fóðrun, þar sem gert er ráð fyrir að í tilfelli engra 
aðgerða sé kolefnissporið núll. Einnig er gert ráð fyrir að báðir þessir valkostir hafi jafnlangan 
þjónustuendingartíma, eða a.m.k. 50 ár.  

5. Kolefnisstjórnun 
Í þessu verkefni eru einungis skoðaðir fyrstu ferlar kolefnisstjórnunaráætlunar: þarfagreining 
og valkostagreining. Þetta er gert til að skoða þá möguleika sem eru í boði fyrir komandi 
framkvæmd. 

Ljóst er að verkefnið er mjög stórt og því var ákveðið í sameiningu að skoða aðeins lítið 
lagnabil sem í framhaldi er svo hægt að skoða í stærri mynd þegar fengin hefur verið meiri 
reynsla á aðferðafræðina.  

Í framhaldi af þessari skýrslu er vonast til að haldið verði áfram þar sem nákvæmari hönnun 
verði gerð ásamt því að magntakan verði nákvæmari. Skýrari línur og kröfur munu koma í 
framhaldinu og með nákvæmari hönnun mun magngreiningin þróast í takt við það. 

5.1 Skilgreiningar á umfangi kolefnisspors 

Lífsferill eigna er skipt upp í fasa samkvæmt staðlinum BS EN 15978:2011. Í þessu verkefni 
verða aðeins skoðaðir fasar A1-A5 (byggingarefni og byggingarsvæði) ásamt fösum C1-C3 
(lok líftíma) fyrir framkvæmd lagnar. Þessi stig má sjá á mynd 7 

 
MYND 7 FASAR LÍFSFERILGREININGAR. 

5.2 Magngreining (e. Quantification) 

Sérfræðingar Mannvits/COWI unnu útreikninga á kolefnisspori og eru niðurstöður birtar í töflu 
2 og töflu 3. 

Við útreikninga var notast við forritið One Click LCA þar sem notast var við þekktar einingar úr 
gagnagrunnum Oekonbaudat.de ásamt einstökum EPD blöðum. Þversnið af lögninni var 
teiknað upp miðað við hönnunarleiðbeiningar Veitna til að fá sem réttasta mynd af aðstæðum. 
Einnig var rætt við sérfræðing á sviði veituhönnunar hjá Mannvit/COWI sem hefur komið að 
mörgum verkefnum Veitna.  

Forsendur útreikninga voru einfaldaðir til að hægt væri að fá grófa mynd af kolefnisspori 
endurlagnar annars vegar og fóðrunar hins vegar. Þegar og ef farið verður út í framkvæmd af 
þessu tagi verður hægt að byggja á þessum útreikningum. 

Inn í útreikninga voru teknir eftirfarandi framkvæmdaþættir: uppgröftur, fylling (sandur og 
önnur fylling) og endurnýjun lagnar eða fóðrun. Niðurstöður miðað við þessar breytur er að 
finna í töflu 2. 

TAFLA 2 KOLEFNISSPOR ENDURLAGNAR OG FÓÐRUNAR Á VÖLDU LAGNABILI MIÐAÐ VIÐ GEFNAR 
FORSENDUR. 

 Magn Lagning [kg CO2-íg] Fasi (LCA) 

 Ný lögn Fóðrun Ný lögn Fóðrun  

Efni 46 m³ 12.405 kg 159.973 41.435 A1-A3 

 - 12.405 kg - 7.630 A4-A5 

Uppgröftur 5015 m³ 975 m³ 6.489 1.262 A1-A3 

Fylling 4660 m³ 906 m³ 19.000 3.600 A1-A3 

Sandur 355 m³ 69 m³ 1.600 300 A1-A3 

Dæla skólpi við tengingu / 
framkvæmd (rafmagn) 

144 kWh 144 kWh 1.058 1.058 A4-A5 

Förgun á eldra efni 46 m³ - 2.212 - C1-C3 

  Samtals 190.332 55.285  

5.3 Markmið, viðmið og eftirlit 

Í dag eru Veitur með almennt markmið um kolefnislosun sbr. kafla 1.1 Kolefnisstjórnun Veitna. 
Fyrir kolefnisstjórnun einstakra verkefna er ekki búið að skilgreina markmið og því mun 
grunngildi (e. baseline) ekki vera sett fram og ekki hægt að bera saman við niðurstöður 
útreikninga í þessu æfingaverkefni. Hér verða bornar saman niðurstöður úr 
valkostagreiningunni.  

Gert er ráð fyrir að niðurstöður úr þessu verkefni verði hægt að nýta sem eins konar grunn 
fyrir komandi verkefni. Eftir samtal við Veitur var ákveðið að lagning nýrrar lagnar væri hægt 
að nota sem grunngildi, þar sem það eru núverandi verkferlar við framkvæmd af þessu tagi.  

Með þessu verkefni er markmiðið að kortleggja kolefnislosun „venjulegs“ verkefnis, þ.e. 
endurlögn, og bera saman við umhverfisvænni lausn, fóðrun lagnar.  

TAFLA 3 NIÐURSTÖÐUR KOLEFNISÚTREIKNINGA FYRIR VALKOSTI. 

Tegund 
eignar 

Lífsferilsmörk Útreiknað kolefnisspor [kg CO2-íg] 

Ný lögn A1-A5 188.000 

Gamla lögnin 
(förgun) 

C1-C3 
2.000 

Fóðrun A1-A5 55.000 

Með þessum niðurstöðum er hægt að skapa verkferla sem ýta undir eftirlit á hönnunar- og 
framkvæmdatíma verkefnis. Vegna þessa er hægt að bæta verkferla og gera enn betur í að 
minnka kolefnisspor framkvæmda. 

Allir samstarfsaðilar sem koma að verkefninu ættu að vera meðvitaðir um hvaða hlutverki þeir 
gegna og hvar ábyrgð þeirra liggur í að minnka kolefnislosun í bæði sinni vinnu og annara 
samstarfsaðila. Þetta má betur sjá í töflu 4. 

Tafla 4: Verkefnahlutar m.t.t. hlutverkaskiptingar og ábyrgðar (L=leiðandi & S=stuðningur). 
Verkefnahlutverk: Verkefnaeigandi (PD), Verkefnastjóri (PM), Fagstjóri (e. Discipline Lead, DL), 
Verkfræðingur (E) 

Kolefnisstjórnunarþættir (e. Carbon Management Item) PD PM DL E 
I. Skipulag verkefnis 

1. Greina kolefnisstefnu eigenda/verkefnastjóra og kolefnisstjórnunaráætlun útbúin S L   

2. Skilgreina samstarfs- og hagsmunaaðila verkefnis   L S  

3. Setja fram markmið um að kolefnislosun verði sem minnst en þó raunhæft markmið. 
Einnig að tryggja að meginreglur kolefnisstjórnunar séu samþættar í verkefninu. L L   

4. Tryggja að tæknifólk hafi rétta þjálfun og hæfni til að auðvelda þróun á 
lágkolefnalausnum L S   

5. Skilgreina umfang kolefnismagns fyrir verkefnið  S L  

6. Skilgreina áætlun sem inniheldur kolefnisstjórnunaráætlanir og markmið   L   

7. Skilgreina grunngildi kolefnislosunar (e. baseline) og upphafsmarkmið  S L  

II. Framkvæmd verkefnis 

1. Virkja samstarfsaðila til að styðja við kolefnisstjórnun og kolefnisminnkun S L S S 

2. Magntaka kolefni á fyrirfram ákveðnum áföngum  S S L 

3. Ákvarða grunngildi magntöku af losun gróðurhúsalofttegundum [GHL] (e. GHG 
emissions) og deila með viðeigandi samstarfsaðilum.  S S L 

4. Bera niðurstöður saman við grunngildi og markmið   L  

5. Leggja mat á lágkolefnislausnir með viðeigandi aðferðum til að skilja áhrif ákveðna 
hönnunarákvarðana tengda efnum og ferlum sem lagt er til  S L S 

6. Bera kennsl á og skoða kolefnisminnkunar tækifæri í verkefnum (magngreining á 
gróðurhúsalofttegunda (GHL) losun og stöðugar endurbætur).  S L S 

7. Kolefnisáætlunarskýrsla gerð þar sem tækifæri til að draga úr kolefnislosun eru 
kynnt og gert grein fyrir hverju þarf að huga að á síðari stigum  S L S 

5.4 Greining og mat á kolefniskerðingu (e. carbon reduction) 

Þegar niðurstöður kolefnisútreikninga eru greindar má auðveldlega sjá að það er talsverður 
munur á því að endurnýja lögnina og að fóðra núverandi lögn. Þetta sést vel á mynd 8 hér að 
neðan.  

Þó aðeins hafi verið gert gróft mat á verkþáttum framkvæmdarinnar þá er hægt að sjá að 
fóðrun á núverandi lögn veldur minni kolefnislosun en að endurnýja lögnina á þessu lagnabili. 
Helsti munurinn liggur í efnisvalinu en einnig vegur fylling þungt. Uppgröfturinn er aðeins 
fyrirferðarminni en hefur samt sitt að segja í kolefnissporinu í heild sinni.  

Þegar fóðrun er skoðuð sem hlutfall af endurlögn þar sem gert er ráð fyrir að endurnýjun lagnar 
sé grunngildið (e.baseline), þá er kolefnisspor fóðrunar lagnar aðeins um 29% af kolefnisspori 
endurlagnar. Það gefur því auga leið að ef möguleiki er fyrir hendi ætti að velja að fóðra lögn 
í stað þess að endurnýja og með því lágmarka kolefnisspor framkvæmdar eins og hægt er. 

MYND 8 NIÐURSTÖÐUR KOLEFNISÚTREIKNINGA, SKIPTING EFTIR FÖSUM FRÁ MYND 7.  

Þegar valkostagreiningin er skoðuð út frá markmiðasetningu Veitna fyrir árið 2023 sést að 
endurlögn lagnabilsins er rúm 10% af kolefnislosunarmarkmiði (1.830 tonn CO2-íg) meðan 
fóðrun er tæplega 3%. Þó ber að nefna að Veitur hafa hvorki sett sér markmið fyrir fráveitu né 
innkaup (þ.e. aðföng) og er því í raun ekki alveg samanburðarhæft hér en engu að síður 
áhugavert að velta kolefnisspori verkefnisins fyrir sér út frá rekstrinum fyrir heilt ár.  

Út frá útreikningum þessarar skýrslu væri því ráðlagt að fóðra frekar en endurleggja lögnina. 
Eins og fram kom í kafla 4.3 þá er áætlað að endingartími sé sá sami fyrir báða valkosti sem 
hér er verið að bera saman og því eru þeir samanburðarhæfir. 

  

0
20.000
40.000
60.000
80.000

100.000
120.000
140.000
160.000
180.000
200.000

Lögn - Ný Lögn - Fóðrun

kg
 C

O
2-

íg
ild

i

Valkostagreining - Kolefnisútreikningar

A1-A5 C1-C3



KOLEFNISSTJÓRNUNARÁÆTLUN 
ÚTGÁFUNÚMER VEITNA: 2024-101 
TILVÍSUN: 1010257-000-QRP-0001 

 

Höfundaréttur © 2024 Mannvit. Allur réttur áskilinn.  │ 12 

6. Niðurstaða 
Í þessu æfingaverkefni fyrir Veitur var markmiðið að finna markvissa leið til að meta 
kolefnisspor þeirra valkosta sem koma til greina þegar lögn hefur náð sínum endingartíma. 
Með það að markmiði að hægt sé að nýta þessa aðferð við ákvarðanatöku um hvað sé best 
að gera, út frá kolefnislosun, þegar lögn nálgast lok áætlaðs endingatíma síns. 

Ákveðið var að nota PAS2080 kolefnisstjórnunarstaðalinn þar sem hann hefur nýst vel erlendis 
við það að kortleggja kolefnislosun verkefna og að draga úr losun. Í BREEAM Infrastructure 
vottuninni er vísað í PAS2080 staðallinn þegar kemur að kolefnisstjórnun.  

Ákveðið var að nota Fossvogsræsið í þessu verkefni þar sem það styttist í að sú lögn nái 
sínum endingartíma og væri því dæmi um raunverulegt verkefni sem framundan er hjá Veitum. 

Samkvæmt PAS2080 staðlinum var þarfagreining gerð í upphafi verks þar sem þörfin var 
greind og markmið sett. Í framhaldi af því voru forsendur skilgreindar í grófum dráttum með 
aðstoð sérfræðinga innan Mannvits/COWI. Kolefnisspor nýrrar lagnar annars vegar og fóðrun 
lagnar hins vegar var reiknað og borið saman fyrir ákveðið lagnabil í Fossvogsdal. Ákveðið 
var að reikna aðeins kolefnisspor fyrir eitt lagnabil til þess að einfalda verkefnið.  
Niðurstöður kolefnisútreikninganna er síðan hægt að framreikna fyrir ræsið í heild sinni út frá 
gefnum forsendum. Niðurstöðurnar sýndu að það er mikill munur á kolefnislosun við það að 
fóðra lögn miðað við það að leggja nýja lögn en að fóðra lögn hafði um 70% lægra kolefnisspor.  

Þegar kemur að aðgerðum til þess að lágmarka kolefnislosun þá er alltaf best að gera ekki 
neitt samanber mynd 6 en það er þó ekki alltaf raunhæft. Ef þörf er á að fara í endurbætur er 
fóðrun núverandi lagnar talin valda minni kolefnislosun en hefðbundin endurlögn út frá 
niðurstöðum þessarar skýrslu. 

Þessar niðurstöður og þessi aðferðafræði geta nýst sem grunnur fyrir sambærileg verkefni hjá 
Veitum á öllum stigum framkvæmda en hefur langstærstu áhrifin ef aðferðafræðinni er fylgt frá 
fyrstu stigum. Þessi skýrsla sýnir að ef unnið er eftir PAS2080 aðferðafræðinni, er farið 
markvisst í gegnum þörf verkefnisins, markmiðasetningu, umfangið greint, valkostagreiningu 
og kolefnisútreikninga á þeim og í lokin er þá hægt að sjá hlutfall kolefnislosunar valkosta og 
borið það saman við grunngildi í almennu verkefni hjá Veitum. Þetta ætti því að hjálpa við 
ákvarðanatöku í þessu æfingaverkefni.  

7. Sífelldar umbætur  
Með því að gera skýra verkferla í upphafi verkefnis og skoða kolefnisspor mismunandi 
valkosta er auðveldara að fylgja þeim eftir þegar líður á verkefnið. Það eru einnig fleiri tækifæri 
til að minnka kolefnisspor í upphafi en þegar komið er út á verkstað og því best að huga strax 
að aðgerðum til að minnka kolefnislosun í upphafi verks.  

Reynsla COWI í Bretlandi er sú að kúnnar hafa ekki séð eftir því að fara í þá vegferð að nota 
aðferðir PAS2080 staðalsins við þeirra verkefni þó að oft sé mikið sem þarf að læra og hafa í 
huga í upphafi. Ástæðan er án efa sú að með því að byrja að fylgja eftir einföldum ferlum 
staðalsins er hægt að draga mikið úr kolefnislosun og þannig enda verkefni oft með mun lægra 
kolefnisspor en ef ekkert hefði verið gert. Til að lágmarka kolefnislosun í verkefnum þá skiptir 
máli hvar í framkvæmdarferlinu farið er að huga að þessum málum. Því fyrr sem þetta er tekið 
upp í verkferlum því meiri líkur eru á að hægt sé að hafa töluverð áhrif á heildar kolefnisspor. 
Bara með því að gera vissar efnisbreytingar á hönnunarstigi er hægt að hafa mikil áhrif á 
kolefnissporið. Margt smátt gerir eitt stórt.  

Með því að taka upp staðlaða aðferðarfræði PAS2080 við skipulag framkvæmda þá er hægt 
að hafa mikil áhrif á kolefnislosun verkefna og er þetta verkefni því skref í átt að markmiði 
Veitna um að ná kolefnishlutleysi í sinni starfsemi fyrir árið 2030. PAS2080 leggur mikið upp 
úr mikilvægi þess að vinna náið með öðrum samstarfs- og hagsmunaaðilum í gegnum alla 
ferla verkefnisins sbr. töflu 4. Með því að allir aðilar komi að vinnu á mismunandi stigum 
verkefnis og haldi utan um þá vinnu með aðferðafræði PAS2080, verður niðurstaðan sú að 
kolefnisspor framkvæmdar er lægra en ella. Það gefur augaleið að þegar fleiri koma saman 
að verkefni þá er líklegra að komið verði auga á kolefnisléttari valkosti á hverju stigi. 

Til að ná betri árangri ráðleggur Mannvit/COWI Veitum að tekin sé upp þessi staðalaða 
aðferðafræði sem hjálpar til við að halda utan kolefnislosun framkvæmda á vegum 
Orkuveitusamstæðunnar. Aðferðafræðina er síðan hægt að þróa áfram fyrir 
Orkuveitusamstæðuna svo hún henti þeim sem best og skilar góðum árangri í að draga úr 
kolefnislosun í stórum verkefnum, jafnt sem smáum. 


